
1. Stjórnskipun og stjórnarskrá
Hvað er stjórnarskrá?

Stjórnarskrá geymir helstu reglur um stjórnskipun ríkis og grundvallarmannréttindi. Þar eru jafnframt sameinaðar ákveðnar hugmyndir og viðhorf  um grundvallarfyrirkomulag á stjórnskipulagi þjóðar. Hin sérstaka stjórnarskrá er höfuðeinkenni íslenskrar stjórnskipunar og hún er eins konar stjórnarsáttmáli þjóðarinnar. Sökum þess er hún æðri öðrum lögum í landinu og sett með öðrum og vandaðri hætti en almenn lög. Öll lög verða að vera innan ramma stjórnarskrárinnar, og mega athafnir hinna þriggja handhafa ríkisvaldsins, löggjafar-, framkvæmda-, og dómsvalds, ekki brjóta í bága við ákvæði hennar. Einnig endurspeglar stjórnarskráin á vissan hátt hugmyndafræðilegan og siðferðilegan grundvöll ríkisins. Í stuttu máli má því segja, að stjórnarskráin sé kjölfesta þjóðfélagsins. Henni er erfiðara að breyta en almennum lögum, enda á hún að geta staðið af sér veðrabrigði stjórnmálanna.

Til hvers er stjórnarskráin og hvaða hlutverki gegnir hún?

Stjórnarskrá geymir grundvallarreglur um stjórnskipun ríkis og grundvallarmannréttindi borgaranna. Hún er rétthærri öðrum lögum eins og áður segir og gegnir margþættu hlutverki. Hún bindur hendur ríkisvaldsins við meðferð opinbers valds og afmarkar hlutverk valdhafanna þriggja, löggjafar-, framkvæmdar og dómsvalds. Stjórnarskráin byggir á þeirri meginforsendu, að allt vald skuli reist á lögum, en þar er spornað við því, að þeir sem fara með ríkisvald hverju sinni,  beiti því að geðþótta.

Stjórnskipun ríkis þarf ekki nauðsynlega að byggjast á skráðri stjórnarskrá. Til eru dæmi um lönd sem búa við óskráðar stjórnskipunarreglurHöfuðeinkenni íslenskrar stjórnskipunar er hin skráða stjórnarskrá, en þess má geta, að eitt megineinkenni stjórnskipunar, lýðræðið, er hvergi nefnt berum orðum í stjórnarskránni, þótt íslensk stjórnskipun sé óumdeilanlega lýðræðisleg, þ.e. að allir borgarar samfélagsins kjósi æðstu valdhafa, að ákveðnum skilyrðum uppfylltum, svo sem um aldur og ríkisborgararétt.

Í flestum lýðræðisríkjum er byggt á stjórnarskrárhyggju, en það er sú hugarstefna sem liggur að baki stjórnarskrám. Stjórnarskrárhyggju má rekja til ársins 1787 þegar Bandaríkjamenn settu sér fyrstu stjórnarskrána og höfnuðu með því hugmyndum um óskráða stjórnskipun líkt og þróaðist í Englandi. Var talið að með ritaðri stjórnarskrá sem erfitt væri að breyta, yrði fremur hægt að fyrirbyggja misbeitingu valds og hagsmunir almennings yrðu því betur tryggðir. Markmið hennar er því fyrst og fremst að standa vörð um mikilvæg réttindi borgaranna. Stjórnskrárhyggja er samofin grundvallarkenningum réttarheimspeki um réttarríki og kenningar um þrígreiningu ríkisvalds.

Hvað er réttarríki?

Með réttarríki er átt við ríki sem byggir á lögum, þar sem rétturinn ríkir, en ekki einstaklingar. Hugtakið réttarríki er notað til að lýsa stjórnarháttum og réttarástandi þjóðríkis, en megingrundvöllur þess að lýðræði og mannfrelsi séu virt er að stuðla að samfélagi sem lítur að skilyrðum réttarríkisins. Handhafar ríkisvaldsins eru auk þess bundnir af því við meðferð opinbers valds. Markmið réttarríkis er m.a., að lög skuli vera skýr, stöðug, framvirk og aðgengileg og kvaðir og skerðingar á frelsi manna ákveðnar með lögum og sjálfstæði dómstóla tryggt. Hugsjónin um réttarríki mótar allt réttarkerfi okkar og stjórnskipun.

Til hvers er ríkið? Skipulag þess og lagareglur um störf æðstu handhafa ríkisvalds.

Ríki er mannlegt samfélag sem hefur varanleg yfirráð yfir tilteknu landsvæði, býr við lögbundið skipulag og lýtur stjórn er sækir vald sitt til samfélagsins sjálfs en ekki til annarra ríkja, enda fari sú stjórn með æðsta vald. Samkvæmt þessu eru fjögur grundvallaratriði óhjákvæmileg fyrir tilvist ríkis: fólk, land, lögbundið skipulag og stjórnarfarslegt sjálfstæði.

Eitt megineinkenni ríkis er lögbundið skipulag sem heimilt er eða skylt að halda uppi valdi. Ríki án réttarreglna er óhugsandi, en þær þurfa hins vegar ekki að vera skráðar. Skráð stjórnlög eða stjórnarskrár eru aftur á móti meginstef meðal lýðrænna vestrænna ríkja og mynda undirstöður ríkisins.  Aðrar réttarreglur eiga jafnframt beint eða óbeint upptök sín eða undirstöðu í stjórnarskrá. Allir þættir ríkisvaldsins, hvort sem um er að ræða lagasetningarvald, framkvæmdarvald eða dómsvald, eiga jafnan stoð í stjórnlögum. Ríki og stjórnskipun eru því í órofa sambandi. Ekkert ríki lifir án stjórnskipunar í einhverri mynd.

Í íslensku stjórnarskránni er opinberu valdi skipt á hendur þriggja valdhafa: löggjafar-, framkvæmdar- og dómsvalds. Byggir sú skipting á kenningunni um þrígreiningu ríkisvalds og á einkum rætur að rekja til rits franska stjórnspekingsins Montesquieu, Um anda laganna, sem kom út árið 1748. Kenningin byggir á því, að hver aðili fari með sína grein ríkisvaldsins og skuli hver þeirra um sig tempra eða takmarka vald hins. Montesquieu taldi, að hætt yrði við ofríki og kúgun, ef allt ríkisvald er á einni hendi eða í höndum einnar stofnunar. Með slíkri skiptingu sé komið í veg fyrir, að nokkur valdhafanna verði svo sterkur, að hann geti svipt þegnanna frelsi með ofríki og eigin geðþótta. Þannig setur löggjafinn lög sem  framkvæmdarvaldið framfylgir og dómstólar dæma eftir. Dómstólar gegna einnig því hlutverki að standa vörð um stjórnarskrárréttindi borgaranna og gæta þess, að valdhafar haldi sig innan marka stjórnarskrárinnar.  

Höfuðeinkenni íslenskrar stjórnskipunar

Sérstök stjórnarskrá, lýðveldisstjórnarform, þrígreining ríkisvaldsins, þingræði, lýðræði, sjálfsákvörðunarréttur þegnanna og rík mannréttindavernd eru höfuðeinkenni íslenskrar stjórnskipunar og reyndar margra annarra vestræna lýðræðisríkja, þó einkum Norðurlanda.

Hvers vegna þarf að endurskoða stjórnarskrána?

Það er lykilspurning  hvort þörf er á að endurskoða stjórnarskrána. Þá er enn fremur álitamál hversu víðtæk sú endurskoðun á að vera. Á að setja algerlega nýja stjórnarskrá eða bæta inn í og breyta orðalagi þar sem þess er talin þörf? Í því sambandi er mikilvægt að velta  fyrir sér, hvert  hlutverk stjórnarskrárinnar er ,  og hvað við viljum að það sé. Litið hefur verið svo á, að tilgangur stjórnarskrárinnar sé að vera kjölfesta í þjóðfélaginu þar sem hún mælir fyrir um skipulag ríkisins, meðferð ríkisvalds og verkaskiptingu handhafa þess, löggjafa, framkvæmdarvalds og dómsvalds. Stjórnarskráin geymir því grundvallarreglur en jafnframt lagareglur sem dómstólar beita og túlka í dómsmálum, t.d. um það, hvort mannréttindi hafa verið skert. Spurningin er hvort vilji er til þess að breyta grundvallarreglum stjórnarskrárinnar eða fyrst og fremst laga orðalag, t.d. að kveða skýrar á um hlutverk ráðherra, alþingis og dómstóla. Í því sambandi má nefna, að á Íslandi ríkir þingræði þótt það sé ekki tekið fram í stjórnarskrá. Þá er ekki nefnt að Ísland sé lýðræðisríki, enda þótt við búum við lýðræðishefðir. Þannig mætti setja í stjórnarskrá helstu einkenni stjórnskipulagsins sem byggja á löngum stjórnskipunarvenjum, svo að dæmi séu tekin. Í almennri umræðu hafa ýmis önnur atriði verið nefnd sem gætu komið til endurskoðunar, en það er m.a. hlutverk þjóðfundarins sem þverskurðar þjóðarinnar og síðar stjórnlagaþings að leggja til  grundvallarviðmið er skuli birtast í grunnreglum þjóðfélagsins, stjórnarskránni.

Hversu oft á að breyta stjórnarskránni?

Samkvæmt texta núgildandi stjórnarskrár er erfiðara að breyta henni en almennum lögum. Nú er breytingarhátturinn á þá leið, að Alþingi þarf að samþykkja frumvarp, að því búnu skal rjúfa þing og efna til almennra kosninga. Nýtt Alþingi verður síðan aftur að samþykkja frumvarpið  óbreytt til að  breyting á stjórnarskránni öðlist gildi. Með þessum sérstöku aðferðum getur stjórnarskráin staðið af sér veðrabrigði stjórnmála og stundarátök þjóðfélagsafla. Þá þurfa valdhafarnir þrír að halda sig innan þess ramma sem stjórnarskráin setur þeim við meðferð opinbers valds og spornar við geðþóttaákvörðunum þeirra. Ef þeir gætu breytt henni að vild yrði stjórnarskráin  haldlaust tæki.  

Saga stjórnarskrárinnar

Stjórnarskrá lýðveldisins Íslands var samþykkt árið 1944 að undangenginni þjóðaratkvæðagreiðslu þar sem yfir 95% prósent kjósenda samþykktu hana. Um leið var ákveðið að slíta sambandi við danska konungsstjórn.

Í raun er núgildandi stjórnarskrá sú þriðja sem tekið hefur gildi á Íslandi. Fyrstu stjórnarskrána færði Kristján IX. Danakonungur þjóðinni árið 1874. Aðra stjórnarskrá sína samþykktu Íslendingar árið 1920 í kjölfar þess, að íslenska ríkið var orðið fullvalda og sjálfstætt ríki í konungssambandi við Dani árið 1918. Í samræmi við ákvæði sambandslagasamningsins ákváðu Íslendingar síðan að rjúfa samband ríkjanna og stofna lýðveldi árið 1944. Við það tækifæri var núgildandi stjórnarskrá sett. Var aðdragandi ekki langur, og í raun var gengið út frá því í þeirri vinnu, að stjórnarskráin yrði endurskoðuð í heild fljótlega. Helstu breytingar hennar lutu að sjálfstæðisbaráttunni og því, að tekið var upp embætti forseta í stað konungs. Ákvæði stjórnarskrárinnar voru því aðlögðuð  því og forseti nefndur í stað konungs og hafði þó svipað hlutverk og forveri hans, en vald hans takmarkað allnokkuð.

Þrátt fyrir þrjár stjórnarskrár síðustu 130 ár og margvíslegar breytingar á afmörkuðum þáttum hennar, einkennist stjórnskipuleg þróun Íslands af samfellu sem byggir á óbreyttum grunni frá upphafi. Í raun má segja, að síðari tvær stjórnarskrárnar byggi á þeirri elstu frá 1874 sem var í stórum dráttum samhljóða dönsku stjórnarskránni. Þannig er kaflaskipan til dæmis óbreytt.

Nokkrar breytingar hafa þó náð fram að ganga frá gildistöku stjórnarskrárinnar árið 1944. Ein veigamesta breytingin var heildarendurskoðun á mannréttindakafla hennar 1995. Með þeim breytingum var réttindavernd borgaranna bætt verulega og mannréttindaákvæðin aðlöguð ákvæðum alþjóðlegra mannréttindasamninga sem Ísland er aðili að.

Saga stjórnarskráa í heiminum

Sérstakar stjórnarskrár eiga fyrst og fremst rætur sínar að rekja til stjórnarskrár Bandaríkjanna frá 1787 og mannréttindayfirlýsingar þeirra sem og stjórnarskrár sem Frakkar settu sér árið 1789, eftir stjórnarbyltinguna þar í landi. Önnur ríki sem öðluðust stjórnfrelsi í kjölfarið, tóku að setja sér stjórnarskrá að dæmi þessara þjóða. Stjórnarskrár ríkja urðu algengar á 19. og 20. öld, en til eru ríki sem búa við óskráðar stjórnskipunarreglur, til að mynda Bretland og Nýja- Sjáland. Nú á dögum eru stjórnarskrár sem grundvöllur stjórnskipunar mjög algengt form í vestrænum ríkjum, og hefur setning þeirra iðulega haldist í hendur við breytingar á stjórnarháttum ríkja þegar lýðræði hefur rutt sér til rúms.

Uppbygging núverandi stjórnarskrár

Uppbygging stjórnarskrárinnar ber keim af því, að hún er að stofni til frá 19. öld. Þannig er kaflinn um mannréttindi aftastur, en hann er víða fremstur í nýlegri stjórnarskrám. Þá hefur stjórnarskráin að geyma knappan texta og löggjafanum er víða eftirlátið að útfæra nánar ýmis efnisatriði.

Heildarendurskoðun á stjórnarskránni átti að gera eftir að lýðveldisstjórnarskráin var sett árið 1944. Sú endurskoðun hefur hins vegar aldrei orðið að veruleika. Einstakar breytingar hafa þó náð fram að ganga, oftast um tilhögun kosninga og kjördæmaskipan, en einnig umfangsmeiri, svo sem endurskoðun á mannréttindakaflanum árið 1995 og á starfsháttum Alþingis 1991.

Stjórnarskránni er skipt í eftirfarandi kafla: I. kafli er um stjórnarformið og grundvöll stjórnskipunnar, II. kafli um forseta og framkvæmdarvald, III. kafli um alþingiskosningar, IV. kafli um Alþingi, V. kafli um dómstólana, VI. kafli um þjóðkirkjuna og trúfrelsi og VII. kafli um mannréttindi.

2. Undirstöður og megineinkenni íslenskrar stjórnskipunar

Frelsi og sjálfstæði - sjálfsákvörðunarréttur þjóðarinnar

Ísland er sjálfstætt og fullvalda ríki. Það felur í sér, að landið er stjórnarfarslega sjálfstætt, fer með æðstu stjórn eigin málefna og sækir vald sitt ekki til neinna æðri stofnanna. Ísland er frjálst og sjálfstætt í þeim skilningi, að landið er óháð valdamönnum annarra ríkja og fer ekki með sjálfstjórn sína í skjóli eða umboði þeirra. Þá hefur íslenska þjóðin sjálfsákvörðunarrétt.

Það hafa löngum verið skiptar skoðanir um, hvar ríkisvaldið eigi eiginlega upptök sín, hver sé frumuppspretta þess. Konungar töldu áður fyrr, að vald sitt væri komið frá guði, en gagnstætt því er sú kenning, að frumuppspretta ríkisvaldsins sé hjá þjóðinni. Hún var sett fram í heimspekiritum á 18. öld og kom skýrast fram í riti Rousseau „Samfélagssáttmálinn" (fr. Contrat social) sem kom út árið 1762. Inntak þess er, að allt þjóðfélagsvald eigi rætur sínar hjá þjóðinni.
Þessi afstaða endurspeglast í íslenskri stjórnskipan einna helst vegna þess, að stjórnarskrárgjafinn, eða sá sem setur stjórnarskránna, er þjóðin. Samkvæmt núverandi stjórnarskrá er auk þess skylda að bera tiltekin löggjafarmálefni undir þjóðina með þjóðaratkvæðagreiðslu t.d. um lausn forseta frá embætti sbr. 11. gr., breytingar á stjórnarskránni sbr. 2. mgr. 79. gr. og samkvæmt 26. gr. sem gerir ráð fyrir, að forseti geti með neitun sinni á staðfestingu laga skotið frambúðargildi þeirra til þjóðaratkvæðis. Í byrjun þessa árs var í fyrsta skipti efnt til þjóðaratkvæðagreiðslu á grundvelli 26. gr. stjórnarskrárinnar, svo sem frægt er orðið.
Lýðveldisstjórnarform

Ísland fékk endanlegt sjálfstæði sitt árið 1944 þegar slitið var sambandi við Danakonung og ný stjórnarskrá tók gildi. Um stjórnarform ríkisins segir í 1. gr. stjórnarskrárinnar lýðveldisins Íslands nr. 33/1944 (stjórnarskrá) að Ísland sé lýðveldi með þingbundinni stjórn. Í lýðveldi felst, að æðsti maður ríkisins, þjóðhöfðinginn, hér forseti, er kjörinn af almenningi með beinum eða óbeinum kosningum. Þá fer þjóðþing í lýðveldisríkjum með löggjafarvald eða er a.m.k. aðalhandhafi þess.

Hér á landi fara Alþingi og forseti með löggjafarvaldið sbr. 2. gr. stjórnarskrárinnar. Í reynd er þó lagasetningarvaldið og fjárstjórnarvald að öllu leyti í höndum þjóðþingsins og það ræður mestu um stjórnarstefnu og stjórnarframkvæmdir. Lýðræðisstjórnarhættir geta því ríkt í konungsríkjum jafnt og lýðveldisríkjum, en stjórnarformið ræður ekki úrslitum um, hvort þjóð býr við lýðræði eða ekki.

Hvað er lýðræði?

Lýðræði er víðfeðmt hugtak, en grunnhugsjónin með því er, að vald í tilteknu samfélagi manna spretti frá fólkinu. Fulltrúalýðræðið er algengasta form lýðræðis í samfélögum nútímans, en þar eru valdhafar kosnir til fyrirfram ákveðins tíma og hafa því umboð almennings til að taka ákvarðanir um sameiginlega hagsmuni. Þingmenn hér á landi eru því fulltrúar fólksins, og er þeim falið er að setja lög í landinu. Með beinu lýðræði er átt við, að þjóðin fá að taka beina og milliliðalausa afstöðu til tiltekinna mála sem varða hagsmuni hennar. Ljóst er að ekkert samfélag getur byggst á skipulagi þar sem þjóðin öll þarf að taka beina afstöðu til allra málefna, stórra sem smárra. Hins vegar þykir eðlilegt, að þjóðin ráði ákveðnum mikilvægum málum til lykta í þjóðaratkvæðagreiðslu þegar tilefni er.

Íslensk stjórnskipun er lýðræðisleg. Þjóðin, eða sá hluti hennar sem fullnægir tilteknum skilyrðum um kosningarrétt, kýs æðstu valdhafa þjóðfélagsins, þá sem trúað er fyrir löggjafarvaldi. Ráðherrarnir sem fara með framkvæmdarvald, sitja aðeins ef meirihluti þingsins samþykkir. Og loks er forseti Íslands þjóðkjörinn. Kosningar eru leynilegar og ríkisstjórnin lýtur eftirliti Alþingis. Handhöfum framkvæmdarvalds ber auk þess að fara að lögum og eru bundnir af þeim. Almenningi eru tryggð ákveðin grundvallar mannréttindi á borð við jafnræði fyrir lögum, réttláta málsmeðferð, friðhelgi einkalífs, tjáningarfrelsi, félagafrelsi, rétt til félagslegrar aðstoðar o.fl. Auk þess eru dómstólar sjálfstæðir og eiga einungis að dæma eftir lögum, en eru ekki bundnir  neinum  fyrirmælum af hálfu framkvæmdarvalds.

Hafa verður í huga, að lýðræði og þingræði má ekki blanda saman. Lýðræði getur vel átt sér stað án þingræðis og má sem dæmi nefna, að í Bandaríkjunum er t.d. lýðræði en ekki þingræði.

Hvað er þingræði?

Í þingræðishugtakinu felst að þeir einir geti setið í ríkisstjórn sem meirihluti þjóðþings vill vill styðja eða a.m.k þola í embætti. Með slíkri þingstjórn, eins og við búum við hér á landi, er þinginu óumdeilanlega veitt mjög sterk aðstaða til áhrifa á stjórnarstefnu og framkvæmdir ríkisstjórnar. Það er þó ekki talið hafa í för með sér alræði þingsins.

Í stjórnarskránni er orðið "þingræði" hvergi beinlínis nefnt, heldur er þingræðisreglunni veitt stoð í 1. gr. stjórnarskrárinnar þar sem segir, að Ísland sé lýðveldi með þingbundinni stjórn. Þegar litið er til þessa orðalags og rótgróinna réttarhugmynda hér á landi, má telja, að þingræðið sé eitt af höfuðeinkennum íslenskrar stjórnskipunar.

Í þessu samhengi má nefna, að þingræðisregluna er ekki heldur að finna berum orðum í stjórnarskrá Norðmanna frekar en í stjórnarskrá okkar, þó svo að hún sé einn af hornsteinum stjórnskipulags þar í landi.

3. Mannréttindi

Mannréttindi í íslensku stjórnskipulagi

Einn grunnþátta íslenskrar stjórnskipunar er að mannréttindum borgaranna er veitt sérstök stjónarskrárbundin vernd. Í núgildandi stjórnarskrá eru kaflar VI. og VII. helgaðir þeim. Mannréttindaákvæðin eru því grundvallarreglur um stjórnskipun líkt og önnur ákvæði stjórnarskrárinnar.

Mannréttindakafli stjórnarskrárinnar var endurskoðaður með stjórnskipunarlögum nr. 97 árið 1995. Sú endurskoðun er sú umfangsmesta sem gerð hefur verið á stjórnarskránni frá 1944. Fram að árinu 1995 er óhætt að segja að lítið hafi verið rætt um mannréttindi. Í því samhengi má nefna, að við setningu lýðveldisstjórnarskrárinnar árið 1944 v ar engin efnisleg umræða  um mannréttindaákvæði. Tilgangur hennar var fyrst og fremst breyting á stöðu Íslands frá konungsríki til lýðveldis með þingbundinni stjórn og forseta. Þrjú atriði voru höfð að leiðarljósi við endurskoðun mannréttindakaflans: að skerpa hlutverk ákvæðanna til að veita almenningi frekari vörn gegn handhöfum ríkisvalds, að færa ákvæðin í nútímalegra horf og endurskoða þau með hliðsjón af alþjóðlegum skuldbindingum ríkisins. Þar vó þyngst lögfesting Mannréttindasáttmála Evrópu árið 1994.

Upprunalegur tilgangur mannréttindaákvæða í stjórnarskrá var að tryggja mönnum frelsi og vernd fyrir ágangi valdhafa. Mannréttindi voru því hugsuð til að byrja sem eins konar þáttur í valdmörkum. Á síðustu áratugum hefur efni og inntak mannréttindaákvæða breyst í veigamiklum atriðum og miðast þau ekki jafn afdráttarlaust við þann tilgang að takmarka ágang ríkisins og skilgreina valdmörk þess. Mannréttindaákvæðin leggja nú í auknum mæli skyldur á hendur ríkinu til að tryggja tiltekin réttindi með sérstökum ráðstöfunum og búa borgurunum lífsskilyrði af tilteknum gæðum. Helst þetta í hendur við samfélagsþróun sem og þróun mannréttinda á alþjóðavettvangi.

Markmið mannréttinda er að tryggja einstaklingnum ákveðna velsæld (er þetta rétt orð?) og viðunandi lífsskilyrði hverju sinni. Þannig kann inntak mannréttinda að breytast með breyttum þjóðfélagsháttum og viðhorfum, þar af leiðandi hvað telst viðunandi í samfélaginu hverju sinni. Í íslenskum rétti eru mannréttindi nú skilgreind sem tiltekin grundvallarréttindi hverrar manneskju, óháð þjóðerni, kyni, trú og skoðunum. Samkvæmt framangreindu nær réttarvernd mannréttinda til allra einstaklinga samfélagsins og um leið afmarkast mannréttindi af jafnræði borgaranna.

Uppruni og þróun mannréttinda

Hugmyndafræðilegur grundvöllur mannréttinda byggir á tilvist ákveðinna grunngilda án þess að þau sé að finna í stjórnarskrá eða almennum lögum. Þannig eru þau ekki veitt með lögum og verða ekki ráðin af lagalegum skilgreiningum heldur byggja á siðferðilegum kröfum til réttarkerfisins. Þetta er á lagamáli nátengt náttúrurétti.

Náttúruréttarkenningar höfðu rík áhrif á setningu stjórnarskrárákvæða um mannréttindi. Blómaskeið þeirra var á 17. og 18. öld og birtust meðal annars í skrifum enska stjórnmálaheimspekingsins John Locke á síðari hluta 17. aldar. Í meginatriðum byggðust þær á þeirri skoðun, að samkvæmt náttúrulegu eðli væri mönnum ásköpuð viss réttindi og frelsi sem valdhafar ríkisins mættu aldrei skerða. Það má því segja, að ákveðin tengsl séu á milli mannréttindakenninga og lýðræðis, enda gera bæði ráð fyrir, að allt vald handhafa ríkisvalds sé sprottið frá borgurunum.

Markmið mannréttindaákvæða er að  sporna við geðþóttaákvörðun ríkisvaldsins við beitingu valds, standa vörð um réttindi einstaklinga og tryggja athafnafrelsi þeirra. Það eru því fyrst og fremst handhafar ríkisvalds sem eru bundnir af mannréttindareglum þó að telja verði, að ennfremur sé krafa um, að borgararnir virði mannréttindi hver annars. Þannig ber ríkinu að tryggja hagsmuni borgaranna með því að setja reglur um samskipti þeirra og vernda fyrir ágangi hvers annars. Mannréttindaákvæðin hafa því áhrif á lagasetningu á flestum sviðum réttarins því  að samkvæmt stjórnarskránni ber löggjafanum að athafna sig innan marka hennar.

Oft eru nefnd fyrsta, önnur og þriðja kynslóð mannréttinda. Fyrstu kynslóð mannréttinda má rekja til ofangreindra hugmynda um, að hver einstaklingur eigi tilkall til jafnræðis og frelsis sem ríkisvaldið megi ekki skerða. Hugmyndasmiðir og ötulir talsmenn slíkra réttinda voru þeir sem aðhylltust frjálshyggju, svo sem John Locke, Adam Smith og John Stuart Mill. Grundvallarhugmyndin var réttur til lífs, frelsis og friðhelgi í ljósi sögulegrar þróunar og var sérstaklega horft til friðhelgi eignarréttarins. Á þessum tímum voru nánast öll ríki undir oki konungsvalds og pólitísk krafa borgaranna um lýðræði stóð sem hæst. Bandaríkjamenn settu fyrstu skráðu stjórnarskrána árið 1787 og bættu við sérstakri mannréttindaskrá árið 1791, þar sem ýmis mannréttindi voru nánar útfærð í tíu viðaukum. Eftir frönsku byltinguna árið 1789 lögðu Frakkar fram mannréttindayfirlýsingu sem hafði að geyma borgaraleg- og stjórnmálalega réttindi. Slík réttindi eru t.d. tjáningarfrelsi, friðhelgi einkalífs og fundafrelsi, stundum skilgrein sem neikvæð réttindi sem miða að því að ríkið haldi að sér höndum og virði rétt einstaklingsins til ákveðinna athafna. 
Önnur kynslóð mannréttinda leit svo dagsins ljós þegar upp kom gagnrýni á fyrstu kynslóð m.a. vegna áherslu frjálshyggjumanna á tilvist hins frjálsa markaðar. Þegar talað er um aðra kynslóð mannréttinda er því átt við efnahags- og félagsleg mannréttindi. Það felur í sér, að tryggð skuli félagsleg réttindi allra í samfélaginu. Til að mynda má nefna rétt til menntunar og lágmarksframfærslu.  Eru þau jafnframt skilgreind sem jákvæð réttindi og fela í sér,  að ríkið grípi til einhvers konar aðgerða, til að tryggja þá aðstoð sem þau mæla fyrir um.  

Mannréttindasáttmáli Evrópu

Mannréttindasáttmáli Evrópu var samþykktur í Evrópuráðinu árið 1950 og urðu Íslendingar aðilar að honum 29. júní 1953. Réttindin sem sáttmálin verndar, eru flest borgara og stjórnmálalegs eðlis. Með honum skuldbinda aðilarríki sig til að haga löggjöf, stjórn- og dómsýslu sinni þannig, að þau réttindi sem hann mælir fyrir um, séu virt, sbr. 1. gr.. Með tilkomu sáttmálans var ennfremur settur á fót dómstóll, Mannréttindadómstóll Evórpu sem hefur eftirlit með því, að aðildarríki sinni skyldum sínum gagnvart sáttmálanum.

Mannréttindasáttmáli Evrópu, MSE, hefur haft mikil áhrif á íslenskan rétt sem og rétt annarra aðildaríki hans. Það má meðal annars rekja til þess, að eftirlitskerfi dómstólsins við gæslu þess að réttindum sé fylgt innan ríkjanna hefur verið afar virkt. Þá hefur ríkt víðtæk pólitísk samstaða á meðal aðildarríkjanna um að fylgja dómaframkvæmd dómstólsins. Mannréttindasáttmálinn var lögfestur hér árið 1994, með lögum nr. 62/1994, og hafa ýmsir fræðimenn talið að ákvæði hans feli í sér nokkurs konar stjórnarskrárígildi, með hliðsjón af dómaframkvæmd Hæstaréttar sem hefur gefið tilefni til slíkra ályktana. Ljóst er að við samningu nýs mannréttindakafla í stjórnarskrána árið 1995 var litið til ákvæða Mannréttindasáttmálans, svo sem kemur fram í lögskýringargögnum með stjórnskipunarlögum nr. 97/1995.

4. Hverjir fara með ríkisvald? Löggjafarvald, framkvæmdarvald og dómsvald

Löggjafarvald - Alþingi

Alþingi er sú stofnun íslensku þjóðarinnar sem á sér dýpstar rætur í sögu hennar og sjálfstæðisbaráttu. Alþingi var stofnað á Þingvöllum árið 930, og markar sá atburður upphaf þjóðríkis á Íslandi. Þingmenn Alþingis eru 63 að tölu, kosnir leynilegum hlutbundnum kosningum til fjögurra ára samkvæmt núverandi stjórnskipun, sbr. 31. gr. stjórnarskrárinnar. Af þeim ástæðum má segja, að lög séu sett með lýðræðislegum hætti, en hugtakið lýðræði felur í sér, að þjóðin kýs þingið, sem og handhafa framkvæmdarvalds, og veittir hún umboð sitt til starfans. Í stuttu máli má segja, að Alþingi sé því stofnun þjóðkjörinna fulltrúa sem fer með stærstan þátt ríkisvaldsins og er æðsti handhafi ríkisvalds.

Alþingi er fyrst og fremst löggjafarsamkoma. Í 2. gr. stjórnarskrárinnar segir, að Alþingi fari með löggjafarvald ásamt forseta Íslands. Af öðrum stjórnarskrárákvæðum leiðir, að Alþingi er aðalhandhafi lagasetningarvalds. Með löggjöf eru lagður grundvöllur að stjórnsýslu landsins og dómgæslu og lagasetning því ákveðin undirstaða annarra þátta ríkisvaldsins. Alþingi er því æðsti handhafi ríkisvaldsins. Ekki aðeins vegna þess, að lagasetning er á valdi þingsins, heldur einnig af þeim sökum, að Alþingi á mikil ítök í framkvæmdarvaldinu. Helgast það af þingræðisreglunni, þar sem meirihluti Alþingis ræður hverjir skipa ríkisstjórn, sökum þess að fjárstjórnarvald er í höndum þess og Alþingi kýs ýmsar stjórnarnefndir, svo að dæmi séu tekin. Þá hefur Alþingi eftirlitsskyldu vegna embættisbrota ráðherra, hefur rétt til að kjósa rannsóknarnefndir og heimild til að óska upplýsinga um málefni sem heyra undir ráðherra í formi fyrirspurna og skýrslna, en allt framangreint eru stjórnarskrárbundin hlutverk þingsins.

Um önnur hlutverk Alþingis samkvæmt núverandi stjórnskipulagi má nefna, að þingið hefur með höndum fjárveitingarvald og skattlagningarrétt sbr. 40. gr., 41. gr. og 42. gr. stjórnarskrárinnar. Atbeina Alþingis er jafnframt þörf við tiltekna samninga ríkisstjórnar, t.d. milliríkjasamninga, ef þeir hafa í för með sér afsal eða kvaðir á landið eða horfa til breytinga á stjórnarhögum ríkisins sbr. 21. gr. stjórnarskrárinnar. Þá skal sérstök stofnun, Ríkisendurskoðun, skoða fjárreiður stofnana ríkisins, svo sem nánar er mælt fyrir um í lögum. Sú stofnun styrkir eftirlitsvald þingsins með framkvæmdarvaldinu. Í því sambandi ber auk þess að nefna embætti Umboðsmanns Alþingis, en með tilkomu þess var eftirlitshlutverkið aukið enn frekar. Þingið kýs umboðsmann og hefur hann eftirlit með stjórnsýslu ríkis og sveitarfélaga. Þó að ákvarðanir hans og álit séu eigi bindandi, gegnir hann óumdeilanlega mikilvægu hlutverki við gæðaeftirlit innan stjórnsýslunnar.

Framkvæmdarvaldið - forseti Íslands og ráðherrar

Skipulag framkvæmdarvaldsins - sjálft stjórnkerfið - byggist á stjórnarskránni að því er forseta og ráðherra varðar, en að öðru leyti fer það eftir almennum lögum á hverjum tíma. Forseti og ríkisstjórn fara með yfirstjórn allra stjórnarmálefna ríksins sem er að miklu leyti til kveðið á um í stjórnarskránni. Framkvæmdarvaldinu er svo skipt í marga málaflokka t.d. lögreglu og löggæslu, fjárstjórnarsýslu, heilbrigðissýslu og þar fram eftir götunum. Framkvæmdarvald er ýmist á vegum ríkisins sjálfs eða hjá öðrum greinum ríkisvaldsins, en af þeim skipta sveitarfélög mestu máli.

Forseti Íslands

Forseti Íslands er þjóðhöfðingi íslenska ríkisins. Samkvæmt stjórnarskránni er hann þó ekki aðeins þjóðhöfðingi, heldur jafnframt æðsti embættismaður ríkisins. Þegar stjórnarskráin er lesin mun lesandi allajafna halda að forsetinn sé mjög valdamikill. Forseti er enda æðsti handhafi framkvæmdarvaldsins og annar aðili löggjafarvaldsins. Af öðrum stjórnarskrárákvæðum (og í raun stjórnarvenjum hér á landi) leiðir, að vald forseta er oftast nær lítið. Hefur verið litið svo á, að vald forseta sé næsta takmarkað og þáttaka hans í löggjöf og stjórnarframkvæmdum aðeins aðeins formsatriði.
 Í kjölfar þess að forseti synjaði lagafrumvarpi staðfestingar sumarið 2004, spunnust miklar þrætur um hvort hann hefði alfarið heimild til þess samkvæmt stjórnskipan okkar, þ.e. að synja lagafrumvarpi staðfestingar og skjóta ákvörðun um gildi þess til þjóðaratkvæðis skv. 26. gr. stjórnarskrárinnar. Hvað sem þeim ágreiningi líður, beitti forseti heimild sinni í fyrsta skipti í sögu lýðveldisins sumarið 2004, þar sem hann neitaði að staðfesta stjórnarfrumvarp um eignarhald á fjölmiðlum eða fjölmiðlafrumvarpið svokallaða. Þá varr reyndar ekki haldin þjóðaratkvæðagreiðsla svo sem mælt er fyrir um í stjórnarskránni, en lögin felld niður af hálfu ríkisstjórnarinnar. Eftir að forsetinn beitti heimildinni, má segja, að nokkurs konar stjórnskipuleg kreppa hafi skapast í þjóðfélaginu og alvarleg togstreita orðið á milli ríkisstjórnar og forseta. Forseti beitti á ný heimild 26. gr. stjórnarskrárinnar á nýársdögum 2010, þegar hann neitaði að staðfesta stjórnarlagafrumvarp um ríkisábyrgð á lánum hjá Tryggingarsjóði til að standa skil á greiðslum til innistæðueiganda Landsbankans hf. eða ICESAVE frumvarpið svokallaða. Í kjölfarið var haldin þjóðaratkvæðagreiðsla þann 6. mars 2010 þar sem þjóðin hafnaði lögunum, svo sem frægt er. Ljóst er að þessar ákvarðanir forseta hafa leitt til gríðarlegrar umræðu um stöðu hans í stjórnskipaninni og skoðanir langt frá því að vera á einn veg. Ótvírætt er hins vegar, að staða forsetans og störf hin helstu eru ákveðin í stjórnarskránni og þeim verður ekki breytt með almennum lögum, heldur þarf stjórnarskrárbreytingar til.
Ráðherrar

Ráðherrar eru að jafnaði æðstu handhafar framkvæmdarvaldsins, stjórnsýslu íslenska ríkisins. Við lestur núverandi stjórnarskrár má sjá, að landinu verður ekki löglega stjórnað nema einhverjir ráðherrar séu í embætti og gegni stjórnarstörfum. Af fyrirmælum stjórnarskrárinnar leiðir, að ráðherrar framkvæmi vald forseta og beri ábyrgð á stjórnarframkvæmdum öllum sbr. 13. og 14. gr. stjórnarskrárinnar, svo dæmi séu tekin. Þannig eru þeir raunverulegir handhafar valds þess sem forseta er falið í stjórnarskránni. Forseta ber að skipa ráðherra í ríkisstjórn, en í raun er það Alþingi í skjóli þingræðisreglunnar sem ákveður hverjir gegni því embætti, það er þeir flokkar sem skipa meirihlutastjórn á Alþingi. Sama gildir um fjölda ráðherra og skiptinu á störfum eða ráðuneytum. Ráðherrar eru oftar en ekki skipaðir úr hópi þingmanna en það er þó ekki stjórnarskrárbundin regla, heimilt er að skipa ráðherra sem er ekki þjóðkjörinn.

Dómsvald

Samkvæmt 2. gr. stjórnarskrárinnar fara dómendur með þriðja þátt ríkisvaldsins, dómsvaldið. Hugtakið dómsvald er ekki frekar skýrt í stjórnarskránni og málefnasvið þess því afmarkað af núverandi 2. gr. Samkvæmt hefðbundum skilningi felur dómsvald í sér heimild til að skera úr tilteknu réttarágreiningsefni og kveða á um, hvað sé rétt og lögum samkvæmt í tilteknu máli.

V. kafli stjórnarskrárinnar tekur til dómstóla og er hann nokkuð fáorður. Dómstólar hafa til þess heimild samkvæmt núverandi stjórnarskrá að skera úr um allan ágreining er varðar framkvæmdarvaldið, sbr. 60. gr. stjórnarskrárinnar. Þá er það réttarvenja, að dómstólar dæmi um hvort lög samræmist stjórnarskrá. Eins og áður sagði, er stjórnarskráin æðst réttarheimilda. Það þýðir að almenn lög mega ekki brjóta í bága við hana. Þá er löggjafinn rangstæður, ef svo má að orði komast. Í Þýskalandi og Frakklandi er að finna sérstaka stjórnlagadómstóla sem hafa það hlutverk að endurskoða stjórnskipulegt gildi laga, en svo er ekki hér. Þá er ekki tekið fram í kafla stjórnarskrárinnar, að Hæstiréttur sé æðsti dómstóll landsins né fjallað um skipan dómara, hvorki hæstaréttardómara né héraðsdómara.

